
Yeni növ koronavirus xəstəliyinin 
(COVID-19) dünya dövlətləri qarşısında 
yaratdığı çağırışlar və insanların gündəlik 
həyatlarına gətirdiyi məhdudiyyətlər son 
dövrlər ən çox müzakirə edilən, həlli 
axtarılan mövzulardandır. COVID-19 
pandemiyası bütün dünyada yeni situasiya 
və çoxsaylı çağırışlar yaradıb. Bu çağırış-
lar insan yerdəyişməsinə əhəmiyyətli təsir 
edərək, miqrasiya sahəsini də pandemi-
yadan ən çox zərərçəkən istiqamətlərdən 
biri kimi meydana çıxarıb. Belə ki, 
COVID-19-un daha çox insan təması 
ilə yayılan infeksiya olması dövlətləri 
bu virusdan qorunmaq üçün, həmçinin 
sərhədlərin bağlanması, səyahət və hərəkət 
məhdudiyyətləri, sosial məsafə qayda-
larının tətbiqi və digər bu kimi oxşar 
tədbirlər görməyə məcbur edib, bu isə 
öz növbəsində miqrasiya proseslərində 
kəskin neqativ nəticələrə səbəb olub. 

Bu şərtlər dövlətlər və beynəlxalq icma 
tərəfindən çevik qərarların qəbul olun-
masını, həmrəylik göstərilməsi və sıx 
əməkdaşlıq edilməsini şərtləndirib və bu 
istiqamətlərdə saysız təşəbbüslər, təbdirlər 
həyata keçirilib, qərarlar qəbul olunub. 
Pandemiyanın elan edilməsindən ötən 
müddətdə müxtəlif ölkələrdəki vəziyyət və 
həyata keçirilmiş tədbirlərin nəticələri artıq 
dünya dövlətlərinin bu qlobal problemlə 
mübarizə siyasətlərinin, yanaşmaları-
nın və verilmiş qərarların səmərəlilik 
səviyyəsini qiymətləndirməyə imkan 
yaradır. Azərbaycanın da bu xüsusda 
təcrübəsi təqdirəlayiqdir. Ölkəmiz korona-
virus xəstəliyinin yayılmasının qarşısının 
alınması üçün ilk günlərdən çevik və zəruri 
qabaqlayıcı addımlar atıb, pandemiyaya 
qarşı təxirəsalınmaz tədbirləri operativ 
həyata keçirib. 

Pandemiyanın fəsadlarını minimuma 
endirmək, xəstəliyin geniş yayılması-
nın qarşısını almaq, səhiyyə sistemini 
gücləndirmək, sosial cəhətdən həssas 
əhaliyə davamlı dəstək və iqtisadi daya-
nıqlığı təmin etmək məqsədilə Prezident 
İlham Əliyev tərəfindən vaxtında və 
operativ qərarlar verilib. Azərbaycanda ilk 
yoluxma faktının qeydə alındığı tarixdən 
daha əvvəl Prezidentin tapşırığı ilə Dövlət 
Miqrasiya Xidməti də daxil olmaqla, bütün 
aidiyyəti dövlət orqanlarının və qurumla-
rının rəhbər şəxslərindən ibarət Nazirlər 
Kabineti yanında operativ qərargahın yara-
dılması mövcud şəraitdə idarəetmənin və 
kommunikasiyanın düzgün qurulmasına, 
həmçinin çevik qərarların qəbul olunma-
sına imkan yaradıb. Pandemiya dövründə 
dövlətimiz üçün prioritet məsələ Prezident 
İlham Əliyevin vurğuladığı kimi “insan 
sağlamlığı, insan həyatı və insanların sosi-
al müdafiəsi” olub.

Ölkəmiz bu istiqamətdə, həmçinin 
digər dövlətlərlə həmrəylik göstərib, 
beynəlxalq tərəfdaşlarla, xüsusilə, 
Ümumdünya Səhiyyə Təşkilatı ilə 
əməkdaşlığı gücləndirib, qlobal bəlaya 
qarşı mübarizədə hərtərəfli yanaşma 
sərgiləyərək humanitar təşəbbüslərini də 
davam etdirib. Belə ki, ölkəmiz tərəfindən 
Ümumdünya Səhiyyə Təşkilatına 10 
milyon dollar dəyərində könüllü ianələr 
ayrılıb, 30-dan çox ölkəyə humanitar 
yardımlar olunub.

Azərbaycanın COVID-19 dövründə 
miqrasiya idarəçiliyi ümumi olaraq əksər 
ölkələrin yaxşı təcrübələri ilə uyğunluq 
təşkil edir, bununla belə özünün spesifik 
xüsusiyyətləri ilə fərqlənir. Ölkəmizdə 
COVID-19 dövründə miqrasiya sahəsində 
də çevik, şəffaf və səmərəli idarəçilik mo-
deli qurulub. Belə ki, Azərbaycanda koro-
navirus infeksiyasına ilk yoluxma faktının 
qeydə alındığı 2020-ci il fevralın 28-dən 
sonra qısa müddətdə yük daşımaları istisna 
olmaqla, ölkə ərazisinə yerüstü və hava 
nəqliyyatı ilə giriş-çıxış dayandırılıb, ölkə 
daxilində xüsusi karantin tədbirləri tətbiq 
edilib, daxili yerdəyişmə məhdudlaşdırılıb. 

COVID-19 pandemiyası dövründə 
miqrasiya sahəsində ortaya çıxan əsas 
suallar ölkədə olan miqrantların hüquqi 
vəziyyəti, onların müraciətlərinə baxılması 
və digər narahatlıqlarının aradan qaldırıl-
ması ilə bağlı görüləcək tədbirlər barədə 
idi. Ölkədə yaşama icazələri əsasında yaşa-
yan miqrantların hüquqi vəziyyəti nisbətən 
stabil olsa da, Azərbaycana viza əsasında 
və ya vizasız qaydada gələn, ölkə ərazisinə 
giriş-çıxışa tətbiq edilən məhdudiyyət 
ilə əlaqədar geri qayıda bilməyən və ya 
qayıtmaq istəməyən əcnəbilərin hüquqi 
statuslarının qeyri-müəyyənliyi narahatlıq 
doğuran məsələlərdən idi. 

Pandemiyanın ortaya çıxdığı ilk 
vaxtlarda miqrasiya sahəsində beynəlxalq 
təcrübə formalaşma mərhələsində idi 
və aidiyyəti təşkilatlar da tövsiyələrini 
vermək üçün prosesi izləyir, yaxşı 
təcrübələri təhlil edirdilər. Vəziyyət isə 
vaxt itirmədən qərarların qəbul olunmasını 
tələb edirdi. Həmin dövrdə Azərbaycan 
miqrasiya siyasətini əcnəbilərin maksi-
mum rahatlığı, inzibati prosedurların, 
demək olar ki, sıfıra endirilməsi və elekt-
ronlaşmanın geniş təşviqi üzərində qurdu. 
Azərbaycanla digər dövlətlər arasında 
sərnişin daşımaları məhdudlaşdırıldıqdan 

sonra, xüsusilə qonşu dövlətlər öz 
vətəndaşlarının keçidi üçün dövlət 
sərhədlərini xüsusi şərtlərlə açıq saxladılar, 
digər dövlətlər isə çarter reysləri təşkil 
etdilər. Bu müddətdə müxtəlif səbəblərdən 
öz ölkələrinə qayıtmaq istəməyən 
əcnəbilərin ölkədə qalma müddəti giriş-
çıxışa qoyulan məhdudiyyətlər aradan 
qaldırılanadək uzadıldı və bunun üçün 
əlavə sənəd istənilmədi. Başqa sözlə, 
heç bir əcnəbi ölkədən çıxmağa məcbur 
edilmədi və bunun üçün onların hər hansı 
inzibati prosedurlardan keçməsi tələb 
olunmadı.

Əcnəbilərin ölkədə olmasının və 
yaşamasının leqallaşdırması tədbirlərinin, 
ümumi olaraq miqrasiya xidmətlərinin 
xüsusi karantin rejimi çərçivəsində həyata 
keçirilməsinin ən səmərəli yolu elekt-
ron xidmətlərdən geniş istifadə olub. 
COVID-19 dövrünün təbii nəticələrindən 

biri də elektron xidmətlərə olan tələbatın 
kəskin artması və elektron xidmətlərin 
daha da təkmilləşdirilməsinə olan 
ehtiyacın daha açıq ortaya çıxmasıdır. 
Dövlət Miqrasiya Xidməti tərəfindən 
pandemiyanın ilk günlərindən əcnəbilərə 
göstərilən elektron xidmətlər mövcud 
tələbata uyğunlaşdırılıb və yenilənmiş, 
həmçinin tələb olunan bütün xidmətlərin 
elektron qaydada həyata keçirilməsi 
təmin edilib. Qeyd etmək istərdik ki, 
elektron xidmətlərə çıxış, həm də xidmət 
tərəfindən hələ 2018-ci ildən istifadəyə 
verilmiş və vətəndaş məmnunluğunun 
təmin olunmasına yönəlmiş “MigAz” 
mobil tətbiqi vasitəsilə də mümkündür. 
Ötən dövrdə Dövlət Miqrasiya Xidmətinin 
təqdim etdiyi elektron xidmətlərdən 
əcnəbilərin rahat istifadəsinin təmini, 
eləcə də mövcud vəziyyətlə əlaqədar 
müvafiq prosedurlar barədə ictimaiyyətin 
vaxtında və dolğun məlumatlandırılması 
diqqət mərkəzində saxlanılıb. Belə ki, 
elektron xidmətlərdən istifadə qaydaları və 
xidmət tərəfindən həyata keçirilən işlərlə 
bağlı müxtəlif dillərdə maarifləndirici və 
məlumatlandırıcı vəsaitlər, o cümlədən 
videotəlimatlar hazırlanıb, sosial şəbəkələr 
də daxil olmaqla kütləvi informasiya 
vasitələrində yayımlanaraq hədəf qrup-
larına çatdırılıb. Qeyd edilənlərlə yanaşı, 
Xidmətin üç dildə (Azərbaycan, ingilis 
və rus) 24 saat fasiləsiz fəaliyyət göstərən 
919 - Çağrı Mərkəzi gücləndirilmiş iş 
rejiminə keçirilib və göstərilən xidmətin 
daha da təkmilləşdirilməsi məqsədilə 
funksional imkanlar artırılıb. Bu gün də 
Çağrı Mərkəzi tərəfindən müraciətlər 
dərhal, zərurət olduqda isə araşdırıldıqdan 
sonra cavablandırılır, məlumatlandırma 
və məsləhət xidməti göstərilir, həmçinin 
şikayətlərin (məlumatların, təkliflərin) 
qəbulu və yönəldilməsi həyata keçi-
rilir. Çağrı Mərkəzi ölkə xaricindən 
gələn zənglərə də açıq olmaqla yana-
şı, bu dövrdə gücləndirilmiş rejimdə 
fəaliyyətini davam etdirir. Həmçinin 
Çağrı Mərkəzi tərəfindən xidmətin rəsmi 
internet səhifəsinin “Onlayn bələdçi” 
xidmətinə, “WhatsApp” əlaqə vasitəsinə 
və sosial şəbəkə hesablarına fiziki və 
hüquqi şəxslərdən daxil olmuş müxtəlif 
məzmunlu müraciətlər cavablandırılır. 
Maarifləndirmə və məlumatlandırma 
tədbirləri həyata keçirilərkən Birləşmiş 
Millətlər Təşkilatının İnsan Hüquqları üzrə 
Ali Komissarının ofisinin 2020-ci il aprelin 
7-də dərc etdiyi COVID-19 dövründə miq-
rantların insan hüquqlarına dair tövsiyəsi 
də nəzərə alınır.

Pandemiya nəticəsində yaran-
mış şəraitdə miqrasiya xidmətlərinin 
göstərilməsində səmərəli idarəçiliyin 
təmin edilməsi elektron xidmətlərimizin 
mövcud vəziyyətə sürətli uyğunlaşdırıl-
ması, çevik cavab və məlumatlandırma 
mexanizmlərinin hazırlanması, həmçinin 
qurumdaxili çevik icra prosesini təmin 
edən, “sıfır kağız” və “sıfır kontakt” 
prinsiplərinə əsaslanan elektron sistem ilə 
mümkün olub. Nəticə etibarilə müraciət 
edənlərdən aldığımız müsbət rəylər isə 
gələcəkdə bu sahəni daha da inkişaf 
etdirməyimiz üçün bizə əlavə stimul verib. 

Martın 31-də BMT-nin Qaçqınlar üzrə 
Ali Komissarlığı COVID-19 dövründə 
üzv dövlətlərə qaçqınlar və sığınacaq 
axtaran şəxslərin hüquqlarının müdafiəsi 
ilə bağlı əsas ismarıclarını çatdırıb. Burada 
COVID-19 dövründə sığınacaq verilməsi 
üçün müraciətlərin qəbulunun dayandırıl-
maması, hərəkət azadlığına tətbiq edilən 
məhdudiyyətlərin ixtiyari olmaması və ya 
hər hansı ayrı-seçkiliyə yol verilməməsi, 
pandemiya ilə mübarizə çərçivəsində 
həyata keçirilən tədbirlərdə qaçqınların, 
məcburi köçkünlərin və digər qrupların 
unudulmaması əsas başlıqlar olub.

Azərbaycanda pandemiya dövründə 
qaçqın statusu əldə etmək üçün müraciətlər 
dayandırılmayıb. Sığınacaq axtaran 
şəxslərin müraciətlərinə baxılması təxirə 
salınıb və onlara ölkə ərazisində qalmaq 
üçün verilən icazələrin müddəti uzadılıb. 
COVID-19-dan əvvəl qaçqın statusunun 
verilməsindən imtina edilən şəxslərin 
ölkədən çıxması tələb olunmayıb və ya on-
lar məcburi şəkildə saxlama mərkəzlərinə 

yerləşdirilməyib.
Qaçqınların və sığınacaq axtaran 

şəxslərin sosial ehtiyaclarını təmin 
etməsinin çətinliyi nəzərə alınaraq, 
Dövlət Miqrasiya Xidməti tərəfindən 
vətəndaş cəmiyyəti institutları, o 
cümlədən “Miqrasiya Könüllüləri” İcti-
mai Birliyi və digər iştirakçılarla birgə 
davamlı olan sosial yardım layihələrinin 
həyata keçirilməsinə başlanılıb. Həssas 
kateqoriyadan olan insanlara göstərilən 
yardımlar ölkəmizdə yaşanan həmrəyliyi 
və tolerantlığı bir daha nümayiş etdirib. 
Qeyd edilməlidir ki, Azərbaycan Respub-
likasında qaçqınlar və sığınacaq axtaran 
şəxslər üçün tibbi yardım pulsuzdur. Bu 
qəbildən olan insanların hər hansı digər 
ehtiyacları yarandıqda, Dövlət Miqrasiya 
Xidməti digər aidiyyəti dövlət orqanları 
ilə bu məsələləri əlaqələndirir. 

Beynəlxalq Əmək Təşkilatı 
2020-ci il aprelin 30-da COVID-19 
pandemiyası dövründə əməkçi miq-
rantların hüquqlarının qorunmasına 
dair tövsiyələrini açıqlayıb. Sənəddə 
əməkçi miqrantların ən həssas kateqo-
riyaya aid olduğu göstərilərək onların 
düzgün məlumatlandırılması, ərzaq 
təhlükəsizliyinin təminatı, səhiyyə 
xidmətlərindən bərabər istifadə hüququnun 
tanınması bildirilib, miqr antlara qarşı 
ayrı-seçkiliyin və ksenofobiyanın artması, 
işdən qovulma, eləcə də ölkə hüdudların-
dan kənara çıxarma hallarına xüsusi diqqət 
yetirilməsi tövsiyə olunub. 

Azərbaycanda əməkçi miqrantlar 
işəgötürənlər tərəfindən alınmış iş icazələri 
əsasında işləyirlər. Müqayisə üçün qeyd 
edilməlidir ki, 2020-ci ilin ilk altı ayında 
2019-cu ilin eyni dövrü ilə müqayisədə iş 
icazələrinin alınmasında 16 faiz azalma 
müşahidə olunub. Azərbaycanda xüsusi 
karantin rejiminin tələbləri çərçivəsində bir 
sıra müəssisələrin fəaliyyətini müvəqqəti 
dayandırdığı və giriş-çıxışa tətbiq edilən 
məhdudiyyətin beş aydan çox davam etdiyi 
nəzərə alındıqda, bu göstəricinin yaxşı 
hesab oluna biləcəyi qənaəti formalaşır. Ha-
zırda iş icazəsi əldə edən əməkçi miqrantlar 
yerli əmək ehtiyatlarının iddia etmədiyi 
vəzifələri tutan və əsasən əvvəlki illərdə 
bu icazə ilə təmin olunan və müddətin 
uzadılması üçün müraciət edən şəxslərdir. İş 
icazələri ilə bağlı hazırkı dinamika göstərir 
ki, mövcud pandemiya vəziyyətində ölkənin 
sosial-iqtisadi stabilliyinin qorunması üçün 
məhz dövlət tərəfindən görülmüş adekvat 
tədbirlər nəticəsində iqtisadi fəaliyyətdə 
dinamika saxlanılıb, bu isə əcnəbilərin, 
müqayisəli baxıldıqda məhdud sayda işdən 
çıxarılması ilə nəticələnib. Belə halların 
məhdudluğuna təsir edən digər bir mühüm 
amil isə ölkədə mövcud olan səmərəli 
dövlət-özəl sektor tərəfdaşlığıdır. Bun-
dan başqa, əmək müqaviləsinin müddəti 
uzadılmayan və ölkədə yaşama icazəsinin 
müddəti bitən əməkçi miqrantların və onla-
rın ailə üzvlərinin ölkədən kənara çıxarıl-
ması və ya onların qanunsuz miqrant statu-
suna düşməsi halı mövcud deyildir. Belə ki, 
xidmət tərəfindən həmin əcnəbilərin ölkədə 
olma müddətinin uzadılması təmin edilib.

Bu dövrdə hətta qanunsuz əmək 
fəaliyyəti ilə məşğul olması faktı 
müəyyənləşdirilmiş miqrantlar barəsində 
ölkə hüdudlarından kənara çıxarma tətbiq 
edilməyib, onların ölkədə yaşaması və 
statuslarının leqallaşdırılması üçün imkan 
yaradılıb. Pandemiya dünyada qanunsuz 
miqrantların vəziyyətini daha da ağırlaş-
dırmaqla bərabər, dövlətləri də görüləcək 
tədbirlər barədə seçim etməyə məcbur 
edib. Qanunsuz miqrantların saxlanılması 
mərkəzlərində vəziyyətə nəzarət etmək, 
orada yerləşdirilmiş miqrantların virusa 
yoluxmasının qarşısını almaq prioritet 
məsələlərdən olub. Pandemiyanın nə qədər 
davam edəcəyi ilə bağlı dəqiq məlumat 
olmadığı üçün dövlətlərin qanunsuz miqra-
siya ilə bağlı tədbirlər sahəsində dayanıqlı 
siyasət formalaşdırması da çətinləşib. 
Dövlətlər miqrasiya ilə bağlı tutulmanı 
və saxlama mərkəzlərində yerləşdirilməni 
dayandırmaq və ya bu tədbirləri davam 
etdirmək kimi iki əsas seçim qarşısında qa-
lıblar. Əslində, pandemiya ortaya çıxmaz-
dan təxminən bir il öncə BMT-yə üzv 152 
dövlət tərəfindən qəbul edilən “Təhlükəsiz, 
Nizamlı və Tənzimlənən Miqrasiya üzrə 
Qlobal Kompakt”ın hədəflərindən biri kimi 
miqrasiya ilə bağlı saxlanılmanın sonuncu 
mümkün vasitə olaraq istifadəsi, saxlama 
mərkəzlərinə alternativlərin axtarılması 
müəyyənləşdirilmişdi. Buna uyğun olaraq, 
2020-ci il aprelin 28-də BMT-nin Uşaq-
lara Yardım Fondu, BMT-nin Qaçqınlar 
üzrə Ali Komissarlığı və Beynəlxalq 
Saxlama Koalisiyası tərəfindən birgə 
rəhbərlik edilən Saxlamaya Alternativlər 
üzrə İşçi Qrup COVID-19 dövründə 
miqrasiya nəzarəti ilə bağlı dövlətlərə 
praktiki tövsiyələrini açıqlayıb. Sənəddə 
saxlama mərkəzlərinə yeni miqrantların 
yerləşdirilməsinin dayandırılması, saxlama 
mərkəzlərində olanların azad edilməsi və 
onların alternativ yerlərdə yerləşdirilməsi, 
qanunsuz miqrantların leqallaşdırılması, 

saxlama mərkəzlərində şəraitin yaxşılaşdı-
rılması kimi tövsiyələr əksini tapıb. Pan-
demiya dövründə heç də bütün ölkələrdə 
qanunsuz miqrasiyaya qarşı tədbirlər 
dayandırılmayıb, hətta kollektiv surətdə 
çıxarılmalar da daxil olmaqla məcburi 
kənara çıxarılmalar baş verib. Bütün bu 
tədbirlərə cavab olaraq, mayın 13-də BMT-
nin Miqrasiya üzrə Şəbəkəsi Bəyannamə 
yayıb. Bəyannamə dövlətləri COVID-19 
dövründə miqrantların məcburi qayıdışını 
dayandırmağa çağırıb. 

Azərbaycan tövsiyələr və Bəyannamə 
açıqlanmadan çox öncə (mart ayında) 
beynəlxalq hüquqi öhdəliklərinə və miqra-
siya siyasətinin xarakterinə uyğun tədbirlər 
görüb. Belə ki, pandemiya dövründə 
ölkədə məcburi çıxarmalar və saxlama 
mərkəzlərinə məcburi yerləşdirilmələr da-
yandırılıb. Hazırda saxlama mərkəzlərində 
çox az sayda əcnəbi maddi imkanları-
nın zəifliyi səbəbindən öz müraciətləri 
əsasında qalmaqdadır. Həmçinin bu dövrdə 
heç bir əcnəbi barəsində kənara çıxarma 
növündə inzibati tənbeh seçilməyib, qa-
nunsuz yaşayan hər bir miqrant müraciəti 
əsasında leqallaşdırılıb. Qeyd edilməlidir 
ki, saxlama mərkəzlərində olan heç bir 
əcnəbidə COVID-19 aşkar edilməyib. 
Həmçinin mərkəzlərdə miqrantların 
səhiyyə xidmətlərindən yararlanması, 
ərzaqla təmini, eləcə də dezinfeksiya işləri 
ilə əlaqədar hər hansı çətinlik və ləngimə 
olmayıb. Yaranmış mövcud vəziyyət bir 
daha mənşə və təyinat ölkələri arasında 
sıx əməkdaşlığın önəmini açıq şəkildə 
göstərib. Belə ki, istər digər ölkələrdə 
olan Azərbaycan vətəndaşlarının Vətənə 
geri qayıdışının təşkilində, istərsə də 
Azərbaycan Respublikasında qalan 
əcnəbilərin öz ölkələrinə yola salınması 
prosesində operativ əlaqələndirmənin 
təminində diplomatik nümayəndəliklərlə, 
eləcə də xarici ölkələrin müvafiq orqan-
ları ilə tərəfdaşlıq xüsusi əhəmiyyət kəsb 
edib. Ümumən beynəlxalq tərəfdaşlığın 
əhəmiyyəti və dövlətlər arasında 
əlaqələndirmə, məlumat və ən yaxşı 
təcrübələrin mübadiləsi zəruriliyinə ehti-
yac bir daha ortaya çıxıb. Bu istiqamətdə 
Azərbaycan qlobal təşəbbüskar rolunda 
çıxış edib. Prezident İlham Əliyevin 
təşəbbüsü ilə Türkdilli Dövlətlərin 
Əməkdaşlıq Şurasının və Qoşulmama 
Hərəkatının videoformatda Zirvə görüşləri 
keçirilib. Bununla yanaşı, Qoşulmama 
Hərəkatının sədri qismində dövlətimizin 
başçısı koronavirus pandemiyasına 
qarşı mübarizəyə həsr olunmuş BMT 
Baş Assambleyasının xüsusi sessiyasının 
keçirilməsi təşəbbüsü ilə çıxış edib. Qeyd 
olunmalıdır ki, sonuncu təşəbbüs dünya-
nın 130-dək ölkəsi tərəfindən bəyənilib. 
Zirvə Görüşündən irəli gələn məsələlərin 
müzakirəsi məqsədilə mayın 7-də Türkdilli 
Dövlətlərin Əməkdaşlıq Şurasına üzv və 
müşahidəçi dövlətlərin miqrasiya orqanları 
və aidiyyəti qurumlarının rəhbərlərinin 
videokonfrans vasitəsilə iclası keçirilib. 
İclasda üzv və müşahidəçi dövlətlərin 
ərazisində olan və yaşayan əcnəbilər üçün 
mövcud vəziyyətlə əlaqədar miqrasiya 
qanunvericiliyi baxımından hər hansı 
narahatlıq yaranmamasına əminlik ifadə 
olunub. Eyni zamanda, şuraya üzv və 
müşahidəçi dövlətlər arasında miqrasiya 
sahəsində əməkdaşlığın genişlənməsi 
məqsədilə Azərbaycan tərəfindən işçi 
qrup yaradılması təşəbbüsü irəli sürülüb 
və yekdilliklə dəstəklənib. İşçi qrup artıq 
yaradılıb və avqustun 7-də ilk iclasını 
keçirib.

Ümumən bu dövrdə miqrasiya 
sahəsində beynəlxalq tərəfdaşlığın əsas 
məqsədi öz ölkələrinə geri qayıdan 
əcnəbilər barədə ölkəmizdə akkreditə 
olunmuş diplomatik nümayəndəliklərin və 
konsulluqların vaxtında Dövlət Miqrasi-
ya Xidmətini məlumatlandırması, dövlət 
sərhədinin buraxılış məntəqələrində yarana 
biləcək hər hansı gecikmələrin və vaxt 
itkisinin qarşısının alınması, əcnəbilərin 
təqdim olunan imkanlardan sürətli istifadə 
edərək öz ölkələrinə rahat qayıda bilmələri 
üçün şəraitin yaradılması olub.

Demək olar ki, dünyada nüfuzlu bütün 
beyin mərkəzləri, beynəlxalq təşkilatlar və 
ekspertlər COVID-19 aktual olduğu dövr 
üçün daha mühafizəkar miqrasiya siyasəti 
proqnozlaşdırır. Eyni zamanda, ayrı-seç-
kiliyin və ksenofobiyanın artması ilə bağlı 
xəbərdarlıqlar da az deyil. Dünyada qanuni 
miqrasiya yollarının məhdudlaşdırılması 
qanunsuz miqrasiyaya, insan alveri və 
miqrant qaçaqçılığının artmasına yol 
aça bilər. Avropa Universiteti İnstitutu-
nun Miqrasiya Siyasəti Mərkəzinin cari 
ilin mayında dərc etdiyi araşdırmasında 
sərhədlərin bağlanması və miqrasiya 
ilə bağlı digər məhdudiyyətlər fonunda 
qanunsuz miqrasiya, miqrant qaçaqçılığı 
və insan alveri ilə məşğul olan şəbəkələrin 
fəaliyyətinin dəyişən şərtlərə adaptasiya 
oluna biləcəyi, həmçinin miqrantların və 
sığınacaq axtaran şəxslərin daha çətin 
vəziyyətə düşə biləcəyi qeyd edilir.

Dövlət Miqrasiya Xidməti tərəfindən 
bundan sonra da mövcud vəziyyətə uyğun, 
sübutlara əsaslanan və operativ qərarların 
qəbul edilməsi üçün miqrasiyanın müxtəlif 
sahələri üzrə təhlillər aparılacaq, dünya 
dövlətlərinin təcrübəsi və beynəlxalq 
tövsiyələr nəzərə alınmaqla, eləcə də 
əhalinin sağlamlığı prioritet sayılmaqla 
ölkə ərazisində olan miqrantların öz hüquq 
və azadlıqlarından rahat şəkildə faydalan-
maları üçün tədbirlər görüləcək.

Sonda əminliklə deyə bilərik ki, 
Azərbaycanda miqrasiya orqanları 
pandemiyaya hazırlıqsız deyildi və bu da 
əcnəbilərin hüquqi vəziyyətində yarana 
biləcək qeyri-müəyyənliyin və onların 
ağır vəziyyətə düşməsinin qarşısını alıb. 
Azərbaycan Respublikasında COVID-19 
pandemiyası dövründə miqrasiya orqanları 
tərəfindən görülən tədbirlər miqrantların 
hüquq və azadlıqlarının müdafiəsini diqqət 
mərkəzində saxlamaqla, şəffaf, beynəlxalq 
hüquqi öhdəliklərə sadiq və ölkənin inkişaf 
prioritetləri ilə uzlaşdırılmış qaydada, milli 
maraqlar əsas götürülməklə həyata keçi-
rilib və bu istiqamətdə fəaliyyət bundan 
sonra da davam etdiriləcək. 

Gömrük qaydalarına dəyişikliklər 
sahibkarlar arasında rəqabət qabiliyyətinin 

daha şəffaf olmasını təmin edəcək

Eləcə də, dəyişikliyə əsasən, diplomatik 
şəxslər tərəfindən ölkə ərazisinə gətirilən 
avtonəqliyyat vasitələrinə görə hədlər 
müəyyənləşdirilib.

Qeyd edək ki , Azərbaycan Respubli-
kasının Prezidenti İlham Əliyevin rəhbərliyi 
ilə ölkəmizdə bütün sahələrdə, həmçinin 
gömrük sahəsində aparılan genişmiq-
yaslı islahatlar-kölgə iqtisadiyyatına qarşı 
mübarizə, şəffaflığın təmin olunması istər 
gömrük qanunvericiliyində, istərsə də digər 
qanunvericiliklərdə bu kimi qaydaların 
yenidən işlənməsi, onlara düzəlişlər edilməsi 
zərurətini yaradır.

Bildirək ki, bu dəyişikliklər hökumətin mü-
vafiq qurumları ilə birgə müzakirəsi aparılan 
və razılaşdırılan bu dəyişikliklər zamanın 
tələbi olmaqla aparılan islahatların möv-
cud qanunvericilikdə təzahürüdür. Mövcud 
pandemiya şəraitində gömrük-sərhəd keçid 
məntəqələrində fiziki şəxslərin gediş-gəlişinin 
də olmadığını, qərarın 30 gün sonra qüvvəyə 
minməsini də nəzərə alsaq vətəndaşların bu 
qaydalarla yaxından tanış olmasına geniş 
imkanlar var.

Xüsusilə qeyd etmək lazımdır ki, 
şəffaflığın təmin olunması, kölgə iqtisa-
diyyatı ilə mübarizə, sahibkarların hüquq-
larının qorunması, iqtisadi təhlükəsizliyin 
təmin edilməsi məqsədilə qəbul edilən 
bu qərarın təşəbbüskarı Dövlət Gömrük 
Komitəsidir və bu dəyişikliklər uzun müddətli 
müzakirələrdən, hökumətin müvafiq qurumla-
rının razılığı ilə həyata keçirilib.

Ölkə əhalisi üçün sosialyönümlü olan bu 
qərarda qaçaqmalçılığa qarşı mübarizənin 
daha effektiv aparılması üçün müəyyən 
sərtləşdirmələr mövcuddur, buna baxma-
yaraq ölkənin fiskal siyasətinin həyata 
keçirilməsinə cavabdeh qurumlardan biri kimi 
dövlət büdcəsinə əlavə vəsaitlərin toplanması 
da bu qərarla mümkün olacaq.

Edilən dəyişikliyə əsasən fiziki şəxslər 
tərəfindən kommersiya məqsədi üçün 
nəzərdə tutulmayan malların ölkəyə gətirilmə 
limiti bugünki qaydalarla 800 ABŞ dolları 
həcmində müəyyənləşdirilib.

Qeyd edək ki, 2013-cü ildəki qərarla bu-
günki dəyişiklikləri müqayisə etsək o zaman 
fiziki şəxslər üçün nəzərdə tutulan 1500 
dollar limiti manat ekvivalenti ilə 1160 təşkil 
edirdi. Yəni alıcılıq qabiliyyəti ilə 2013-cü ildə 
1160 manat təşkil etdiyi halda bugünki 800 
dollar limiti 1360 manat ətrafındadır.Bu da 
200 manata qədər əlavə artım deməkdir.

Qəbul edilən bütün qərarlar, normativ 
sənədlər məlum devalivasiyalar olduqdan 
sonra ona uyğunlaşdırılıb. 2013-cü illə 2020-
ci il arasında, manala alıcılıq qabiliyyətində 
heç bir dəyişiklik baş verməyib. Bu qərarın 
qəbul edilərkən inkişaf etmiş ölkələrin, eləcə 
də qonşu dövlətlərin təcrübəsi tam şəkildə 
təhlil edilərək öyrənilib.

Bildirək ki, ölkə ərazisində aparılan iqtisa-
di təhlilin nəticəsi olaraq müəyyən olunub ki, 
son illər fiziki şəxslərin özləri tərəfindən, göm-
rük ərazisinə gətirilən malların ayrı-ayrı kənar 
şəxslərin adına rəsmiləşdirilərək Azərbaycan 
Respublikasının gömrük sərhədindən istehsal 
və ya kommersiya məqsədləri üçün nəzərdə 
tutulmayan mallar şəklində keçirilməsinə 
cəhd göstərilməklə həmin mallar üçün 
qanunvericilikdə nəzərdə tutulmuş gömrük 
ödənişlərindən yayınma, həmçinin qeyd olu-
nan malların qaçaqmalçılığı halları artıb.

Qeyd edək ki, bununla yanaşı, müəyyən 
edilmiş hədlər və miqdar daxilində idxal 
olunan malların gömrük ödənişlərindən azad 
olunması daxili bazarda həmin malların 
dövriyyəsinin artması ilə yanaşı, ölkə üzrə illik 
idxal dövriyyəsinin azalmasına, bəzi hallarda 
analoji malları rəsmi qaydada idxal edənlərin 
müflisləşməsinə səbəb olurdu.

Bundan əlavə bildirək ki, fiziki şəxslər 
tərəfindən istehsal, yaxud kommersiya 
məqsədləri üçün nəzərdə tutulmayan mallar 
şəklində gömrük ərazisinə güzəştli qayda-
da gətirilmiş mobil telefon və digər simsiz 
rabitə avadanlıqlarının ticarət şəbəkələrinə 
yönəldilməsi hallarının çoxalması və nəticədə 
gömrük ödənişlərindən yayınmaqla qeyri-
qanuni ticarətə meyllərin artması, həmçinin 
mobil telefonlarının daimi olaraq qaçaqmal 
şəkilində ölkə ərazisinə gətirilməsi cəhdlərinin 
tam aradan qaldırılması məqsədilə müvafiq 
qabaqlayıcı tədbirlərin görülməsi zərurəti 
yaranıb.

Misal üçün bildirək ki, administrativ qay-
dada aparılan tədbirlər nəticəsində mobil te-
lefonların idxalını nəzarətə götürərək 70 mil-
yon manatdan artıq vəsaitin dövlət büdcəsinə 
köçürülməsi təmin olunub. Bu, sadəcə bir mal 
mövqeyində əldə olunan nəticələrdir.

Əsas məqsəd bütün mal növləri üzrə hər 
bir vətəndaşın malını rəsmiləşmədən son-
ra proses olaraq əməliyyat tədirləri keçirib 

nəzarətə götürmək, bunu kütləvi hal şəklinə 
salmaqdan ibarət deyil, daha çox inzibati 
qaydada tənzimlənməkdir.

Bu qərarın sosialyönümlü qərara 
çevrilməsi ilə, işbazlar, dırnaqarası iş adam-
larının sui-istifadə hallarının qarşısı alınacaq.

Qərarda müvafiq limitlərin 800 və 300 
ABŞ dollarına endirilməsinin əsas mahiyyəti 
və səbəbilərindən biri də budur.

Bütün bunlara baxmayaraqlar, bəzi 
vətəndaşlar mövcud limitlərin azaldılmasın-
dan narazılıq ifadə edirlər.

Məsələ ondadır ki, fiziki olaraq azalma 
həyata keçirilsə də, lakin sosialyönümü ilə 
qərar bu gün maraqlı tərəflərə deyil, sosial 
ehtiyacı olan insanların rifahına yönəlib.

Dörd nəfərdən ibarət bir ailə ölkə 
ərazisinə 5440 manat məbləğində şəxsi 
istifadə üçün ayda bir dəfə mal və məhsul 
gətirə biləcək ki, bu da bir ailə üşün yetərincə 
normaldır.

Qərarın vergitutma bazasının 
müəyyənləşdirilməsində göstərilib ki, bu 
proseslərdə, təxminən 70-100 milyon arasın-
da vəsait dövlət büdcəsindən yayınır.

Məhz bu yayınmalar qaçaq yolla fiziki 
şəxslərin adlarından istifadə edərək ölkəyə 
idxal olunan məhsullardan qaynaqlanır. 
Verilən məlumatlara görə, dünyasını dəyişən 
insanların belə adlarına məhsullar idxal 
edilmə halları qeydə alınıb.

Qeyd etdiyimiz kimi, bu qərar qəbul 
edilərkən beynəlxalq təcrübə də nəzərə 
alınıb. Belə ki, Avropa İttifaqına daxil olan 
ölkələrin qanunvericiliyinə əsasən fiziki 
şəxslər tərəfindən Birliyə daxil olan ölkələrə 
gətirilən kommersiya məqsədləri üçün 
nəzərdə tutulmayan malların ümumi məbləği 
300 avroyadək təşkil edir.

Dünya təcrübəsinə nəzər yetirdikdə 
görürük ki, fiziki şəxslər tərəfindən poçt 
göndərişləri ilə ölkə ərazisinə gətirilən kom-
mersiya məqsədləri üçün nəzərdə tutulmayan 
mallar üçün müəyyən edilmiş güzəşt limitinin 
də kifayət qədər aşağıdır. Məsələn, bəzi 
ölkələrdə güzəşt məbləğinin Rusiya Fede-
rasiyasında 200 avro, Belarusda 200 avro, 
Gürcüstanda 300 Lari (125 dollar) və 30 
kiloya qədər çəki, Moldovada 200 avro (30 
kilo), Ukraynada 100 avro (31 kilo), Türkiyədə 
isə 150 avrodur.

Bütün bunlarla yanaşı , Avropa Birliyinin 
əksər ölkələrində 22 avroya qədər poçt bağ-
lamaları heç bir gömrük ödənişi olmadan ölkə 
ərazisinə gətirilə bilər. Dəyəri 22 avro ilə 150 
avro arasında olan poçt bağlamaları üçün isə 
yalnız ƏDV tutulur. Bu miqdar Yunanıstanda 
15-20 avro, İspaniya və Fransada isə 50 
avrodur.

Eyni zamanda, əgər bağlamanın dəyəri 
150 avrodan çoxdursa, o zaman ƏDV və 
qeydiyyat rüsumlarına əlavə olaraq malların 
kateqoriyasından asılı olaraq gömrük rüsum-
ları da tutulur.

Qərarın qüvvəyə minməsindən sonra 70 
-100 milyon manat vəsaitin dövlət büdcəsinə 
köçürülməsi təmin olunacaq və bu qərarla 
sahibkarlar arasında rəqabət qabiliyyətinin 
daha şəffaf olması təmin olunacaq. Elektron 
idarəetmə sistemləri vasitəsilə bu qərarın 
icrası çox ciddi nəzarətə götürülüb.

Hesab olunur ki, hər bir vətəndaş yaxın 
zamanlarda istifadəyə veriləcək yeni mo-
bil xidmət vasitəsilə sadələşmiş qaydada 
gömrük bəyannamələrini ölkəyə gəlmədən 
də təqdim edə biləcək və ya ölkəyə gəldikdən 
sonra da bu prosesi həyata keçirə biləcək. 
300-ə yaxın daşıyıcı şirkətlərlə də müvafiq 
danışıqlar aparılır ki, beynəlxalq təcrübələr 
nəzərə alınaraq vətəndaşın gömrük orqanla-
rına gəlmədən bağlamasının ünvanına çatdır-
ma xidmətini də gerçəkləşdirsinlər.

Eyni zamanda, Nazirlər Kabinetinin 
305 nömrəli Qərarı ilə təsdiq edilmiş “Fiziki 
şəxslər tərəfindən istehsal, yaxud kommer-
siya məqsədləri üçün nəzərdə tutulmayan 
malların gömrük sərhədindən keçirilməsinin 
güzəştli və sadələşdirilmiş Qaydaları”na 
edilən dəyişikliklərə əsasən qərarın 2.1.4-cü 
yarımbəndində beynəlxalq poçt göndərişləri 
və ya daşıyıcı şirkət vasitəsilə eyni fiziki 
şəxsin adına hər təqvim ayı ərzində gömrük 
ərazisinə bir dəfə gətirilən dedikdə, yəni 
vətəndaş tərəfindən bəyannamənin bir dəfə 
verilməsi nəzərdə tutulur.

Qərara əsasən, əgər vətəndaş ay ərzində 
bir dəfə deyil, bir neçə dəfə 300 ABŞ dolla-
rını keçməmək şərtilə mal gətirirsə, burada 
vətəndaşa seçim hüquqları verilir. Vətəndaş 
daşıyıcı şirkətlə razılaşmaqla ay ərzində bir 
neçə dəfə sifariş etdiyi məhsulu gömrük və 
ya daşıyıcı şirkətə məxsus anbarda sax-
lamaqla bir dəfəyə bəyan edə bilər, yaxud 
gömrük orqanına sadələşdirilmiş bəyannamə 
təqdim etməklə hissə hissə bu prosesi həyata 
keçirə bilər.

Pandemiya dövründə Azərbaycanda 
miqrasiya idarəçiliyi
Pandemiya dövründə Azərbaycanda 
miqrasiya idarəçiliyi

Dünyanı cənginə alan COVID-19 pandemiyası bütün sahələrlə yanaşı, 
miqrasiya proseslərinə də ciddi təsir göstərib. Pandemiyanın 
miqrasiya sahəsinə mənfi təsirinin azaldılması üçün səmərəli 

miqrasiya idarəçiliyi mühüm əhəmiyyət kəsb edir. Sevindirici haldır 
ki, pandemiya şəraitində ölkəmizdə digər istiqamətlərdə olduğu kimi, 
miqrasiya proseslərinin idarəedilməsi sahəsində də ciddi addımlar 
atılır. AZƏRTAC Dövlət Miqrasiya Xidmətinin rəisi Vüsal Hüseynovun 
“Pandemiya dövründə Azərbaycanda miqrasiya idarəçiliyi” sərlövhəli 
məqaləsini təqdim edir.

Xəbər verdiyimiz kimi, “Fiziki şəxslər 
tərəfindən istehsal, yaxud kommersiya 
məqsədləri üçün nəzərdə tutulmayan mal-
ların gömrük sərhədindən keçirilməsinin 
güzəştli və sadələşdirilmiş Qaydaları”na 
zaman-zaman müvafiq dəyişikliklər edilib. 
Trend-in məlumatına görə, həmin qərara 
son dəyişikliklər 21 avqust 2020-ci il tarixdə 
həyata keçirilib. Dəyişikliyə əsasən, fiziki 
şəxslər tərəfindən gətirilən kommersiya 
məqsədləri üçün nəzərdə tutulmayan mal-
ların ümumi məbləği 800 ABŞ dollarına, 
poçt göndərişləri ilə ölkə ərazisinə gətirilən 
kommersiya məqsədləri üçün nəzərdə tutul-
mayan mallar üçün müəyyən edilmiş güzəşt 
limiti 300 ABŞ dollarına endirilib.

27 avqust 2020-ci il, cümə axşamı

